
Harmailetatik begira 

«Futbolaz, mesedez» 

Aitor Manterola 

Zer da futbola? (I) 

Galdera hori egin zidan kazetari batek duela gutxi. Kirola dela erantzun nion. Lagunartean ere askotan azaltzen da galdera bera, eta hauxe erantzun ohi dut: bi talde aurrez aurre, baloi bat eta epaileak. Horregatik, ez zaizkit batere interesatzen zelaitik kanpoko gauza gehienak. Ez zait axola Athleticen batzarretan zer gertatzen den. Hor konpon Realeko zuzendaritzaren eta enpresari txinatarren harremanak. Niri bost Izko Espainiako Federazioko buru izaten bada. Futbolaz hitz egiten ari garela gai horiek ateratzen badira, arreta urruti joaten zait. Niri futbola gustatzen zaidala erantzuten dut horrelakoetan, eta gai horiek nazkatu egiten nautela. Badakit diruak, zoritxarrez, sekulako eragina duela futbolean. Badakit futbola, zoritxarrez, kiroletik baino negoziotik gertuago dagoela egun. Baina futbola zelai barrukoa soilik delako, futbolaz hitz egingo dut. 

Mendilibar Iruñean 

Zigandaren ustez, zaleen bultzadagatik izan ez balitz egurra jasoko zuen Osasunak igandean. Hortaz, Nafarroako Erresumako iraultza ez zuten jokalariek eragin. Dadyren golak anekdota hutsa izan ziren. Zigandaren aburuz, partida zalerik gabe jokatu izan balitz, ez zen iraultzarik gertatuko. Litekeena da. Baina partidaren gorabeherak azaltzeko, bada beste azalpen bat. Entrenatzailea da bera. Euskalduna. Zaldibarkoa. Mendilibar, Valladolideko entrenatzailea. Bi aldiz izan da Iruñean zeregin horretan. Duela bi denboraldi Athleticekin, eta herenegun espainiarrekin. Orain bi urte, bost gol sartu zituzten nafarren eta bizkaitarren artean. Igandean, lau aldiz zulatu zuten atea etxekoek eta espainiarrek. Bi partida eta bederatzi gol. Orduan eta igandean, bere taldea aurretik izan zen markagailuan. Kasualitate hutsa ote? Partida ondorengo adierazpenetan garbi esan zuen oso zaila dela Osasunaren joko zuzena gelditzea. Berak ez daukala horri aurre egiteko erremediorik. Orduan ez da kasualitate hutsa. 

Ezin biribildu 

Ia dena ondo egin zuen Athleticek. Baloirik gabe sendo eta baloiarekin besteetan baino zehatzago. Gehien gustatu zitzaizkidanak, ordea, partidari jarri zizkion intentsitatea eta erritmo bizia izan ziren. Zenbait unetan, Ingalaterrako Ligako partida bat ikusten ari nintzela iruditu zitzaidan. Gola sartzea soilik falta izan zitzaion dena ondo egiteko. Larunbateko partidan ohorezko sakea egin zuten Urdaibaikoen jarduna etorri zait gogora. Haiek ere ia dena ondo egin dute aurten, baina Kontxan kale. Azken errematea falta sasoia biribiltzeko. Alderaketak alderaketa, ez daude oso aparte arraunlari horien aurtengo jarduna eta Athleticeko jokalariek larunbatean jokatu zuten partida ia biribila. Baina denen mesederako, Urdaibairi Kontxa irabaztea baino gutxiago kostako al zaio Athletici golak sarri samar sartzen hastea. 

Gasteizko erleak 

Alaveseko jokalariek horiz eta beltzez jokatu zuten igandean Castellon. Ez da lehen aldia, eta aurrekoetan bezala, telebistak ezagun egin zuen erle batez oroitu nintzen haiek zelaian ikustean. Maia zuen izena erle hark. Urte asko igaro dira ordutik, eta ahaztu ere egin zaizkit marrazki bizidun haren nondik norakoak. Sarean ibili naiz bueltaka, eta honela definitzen dute Maia: «Erle txikia, bihurria eta maltzurra». Nabarmena da jokalarien eta erlearen arteko alderaketa. Igandean, bihurrikeria eta maltzurkeria gutxi egin zituzten Alavesekoek. Jantzia soilik zen Maia erlearen antzekoa. Marrazki bizidunetan, bazen Willy izeneko beste pertsonaia bat. Sarearen arabera, «siesta luzeak egitea asko gustatzen zaio». Zoritxarrez, Willyren antza handiagoa izan zuten jokalariek, eta erdi-lotan jokatuta, zaila da aurkariari eztia kentzea. 

Ezezaguna 

Azken bi partidetako Eibar, bestela esanda. Beti izan da talde sendoa, eta sendotasunaren lehen ondorioa izaten da gol gutxi jasotzea. Aurten ere bide horretan zen taldea, baina azken bi partidetan sei gol sartu dizkiote. Lau Tenerifek, bi Salamancak. Harritu egin nau datuak. Orain arte, hamabi gol jaso dituzte eibartarrek beste horrenbeste partidatan. Ez da asko partidako gol bat jasotzea, baina sei gol azken bi partidetan sartu dizkiote. Batez bestekotik urruti ibili da hortaz azken bi asteetan. Horregatik diot ez dudala Eibar hau ezagutzen. Hala ere, ez zait iruditzen luzerako gaitza izango denik. Luze baino lehen, sendotasuna berreskuratuko duelakoan nago. 

Bakoitzari berea 

Asmo txarrik gabe egiten bada ere, futbola gustatzen zaigunok ez gara zintzoak atezainekin. Ez dugu behar adina balioesten haien lana. Aurrelariak errazago miresten ditugu askoz gutxiago eginagatik ere. Partida batean, talde bateko aurrelariak bi gol sartu baditu eta talde bereko atezainak sekulako lau geldiketa egin, lore gehienak aurrelariari ematen dizkiogu. Gogoeta hori Riesgoren lana goraipatzeko egin dut. Sekulako denboraldia egiten ari da Debakoa, baina iruditzen zait ez dugula behar adina txalotzen haren jarduna. Larunbatean, Riesgoren geldituek eman zioten puntua Realari. Nire ustez, orain arteko jokalari onena izaten ari da, baina ez diogu garrantzirik ematen. Atezainak baloiak gelditzea normala da guretzat, baina ez baditu gelditzen egurra ematen diogu. Aldiz, aurrelariak golak sartzea sekulako balentriatzat hartzen dugu askotan, baina sartzen ez baditu bolada txarrean dagoela esaten dugu. Bakoitzari berea, hortaz. 

Zer da futbola? (eta II) 

Zer ez den esatea errazagoa izango da. Bazkideei kuotak igo nahi izatea eta haiek igoera ez onartzea ez da futbola. Txinatarrek Realari laguntzea edo Realeko agintea hartu nahi izatea ez da futbola. Izko Espainiako Federaziora joateko gogoz egotea ez da futbola. Zerikusia dute futbolarekin, baina futbolak ez ditu behar. Kuotak igota edo igo gabe, txinatarrekin edo txinatarrik gabe, Izkorekin edo Izkorik gabe, futbolak iraun egingo du. Futbolean jokatzeko, nahikoa baitira bi talde, baloi bat eta epaileak. 

